
望江南
梳洗罷，獨倚望江樓 。
過盡千帆皆不是，斜暉脈脈水悠悠 ，
腸斷白蘋洲 。
更漏子

玉爐香,紅蠟淚,偏照畫堂秋思.
眉翠薄,鬢雲殘,夜長衾枕寒.
梧桐樹,三更雨,不道離情正苦,
一葉葉,一聲聲,空階滴到明.

更漏子 

柳絲長,春雨細,花外漏聲迢遞.
驚塞雁,起城烏,畫屏金鷓鴣,
香霧薄,透簾幕,惆悵謝家池閣,
紅燭背,繡簾垂,夢長君不知.

菩薩蠻　

小山重疊金明滅，鬢雲欲度香腮雪。
懶起畫蛾眉，弄妝梳洗遲，
照花前後鏡，花面交相映，
新帖繡羅襦，雙雙金鷓鴣。

菩薩蠻

水晶簾裡玻璃枕，暖香惹夢鴛鴦錦。
江上柳如煙，雁飛殘月天。
藕絲秋色淺，人勝參差剪，
雙鬢隔香紅，玉釵頭上風。
菩薩蠻

玉樓明月長相憶，柳絲裊娜春無力。
門外草萋萋，送君聞馬嘶。
畫羅金翡翠，香燭銷成淚。
花落子規啼，綠窗殘夢迷
( 韋莊 (
菩薩蠻--聯章

（其一）

紅樓別夜堪惆悵，香燈半捲流蘇帳。
殘月出門時，美人和淚辭。

琵琶金翠羽，弦上黃鶯語。
勸我早歸家，綠窗人似花。

（其二）

人人盡說江南好，遊人只合江南老。
春水碧於天，畫船聽雨眠。

壚邊人似月，皓腕凝霜雪。
未老莫還鄉，還鄉須斷腸。

（其三）

如今卻憶江南樂，當時年少春衫薄。
騎馬倚斜橋，滿樓紅袖招。

翠屏金屈曲，醉入花叢宿。
此度見花枝，白頭誓不歸。

（其四）

勸君今夜須沈醉，樽前莫話明朝事。
珍重主人心，酒深情亦深。

須愁春漏短，莫訴金杯滿。
遇酒且呵呵，人生能幾何！
（其五）

洛陽城裡春光好，洛陽才子他鄉老。
柳暗魏王堤，此時心轉迷。

桃花春水淥，水上鴛鴦浴。
凝恨對殘暉，憶君君不知。
